Raport për rezultatet e konsultimeve publike

1. Titulli i draft aktit: Projektligji “Për rivlerësimin e pasurisë së paluajtshme”.

2. Kohëzgjatja e konsultimeve
Projektligji “Për rivlerësimin e pasurisë së paluajtshme” u hodh në Regjistrin e Njoftimit dhe Konsultimit Publik në datë 23 korrik 2025. Drafti ishte i hapur për komente nga grupet e interesit deri në datë 20 gusht 2025.

Në vijim, pas marrjes dhe shqyrtimit të propozimeve më datë 3 tetor 2025, pranë Ministrisë së Financave u zhvilluan konsultime me grupet e interest, me përfaqësues të Ministrisë së Financave. 

3. Metoda e konsultimit
Metodat e konsultimit të Projektligjit “Për rivlerësimin e pasurisë së paluajtshme” ishin:
1. Duke plotësuar formularin në internet në RENJKP nëpërmjet e-konsultimi;
2. Faqja zyrtare e Ministrisë së Financave;
3. Takime të grupeve të interesit me përfaqësues të Ministrisë së Financave.

1. Palët e interesit të përfshira
Ministria e Financave ka marrë komente për projektligjin, si më poshtë vijon :
a. Nëpërmjet plotësimit të formulari në internet në RENJKP nëpërmjet e-konsultimi nga:  
i. Shoqata Kombëtare e Ndërmjetësve të Pasurive të Paluajtshme të Shqipërisë (NAREA)
ii. Dhoma Amerikane e Tregtisë;
iii. Z. Eduart Gjokutaj;
iv. Z. Ardian Stamo;
v. Z. Ervin Doçi;
vi. Z. Briken Tuçi;

b. Me shkresë zyrtare, nga :
i. Dhoma Amerikane e Tregtisë (dërguar komentet edhe në platformën e-konsultimi);
ii. Shoqata Kombëtare e Ndërmjetësve të Pasurive të Paluajtshme të Shqipërisë (NAREA) (dërguar komentet edhe në platformën e-konsultimi).

c. Gjithashtu, në kuadër të procesit të konsultimit publik me grupet e interesit, më datë 3 tetor 2025 u zhvilluan takime dhe diskutuar propozimet midis përfaqësuesve të Ministrisë së Financave, dhe Shoqatës së Ndërtuesve të Shqipërisë, dhomave të tregtisë, si dhe përfaqësuesve të kompanive që operojnë në tregun e pasurive të paluajtshme.

Në përfundim të afatit të konsultimit publik të këtij projektligji në platformë janë gjeneruar komente nga 6 individë dhe organizata, konkretisht 4 individë dhe 2 organizata. Palët e interesuara, të cilët kanë dhënë komente/kontribut në konsultimet publike përmes platformës së konsultimit publik dhe me shkresë zyrtare janë:

1.    Shoqata Kombëtare e Ndërmjetësve të Pasurive të Paluajtshme të Shqipërisë (NAREA)                                                                   - Shoqatë
1. Dhoma Amerikane e Tregtisë në Shqipëri;                - Shoqatë
1. Z. Eduart Gjokutaj;                                                     - Individ
1. Z. Ardian Stamo;                                                        - Individ
1. Z. Ervin Doçi;                                                             - Individ
1. Z. Briken Tuçi.                                                            - Individ 


Pasqyra e komenteve të pranuara me arsyetimin e komenteve të pranuara/ refuzuara
Gruponi komentet/ propozimet e pranuara sipas çështjes që ato ngritën;
Gruponi komente të ngjashme së bashku dhe renditni palët e interesuara që i ngritën ato;
Shpjegoni cili ishte vendimi i marrë dhe sqaroni shkurtimisht arsyet për të.

	Çështja e  adresuar

	Komenti

	Palët e interesuara (renditni të gjithë ata që adresuan çështjen në mënyrë të ngjashme
	Vendimi (I pranuar/I pranuar pjesërisht/I refuzuar)
	Justifikimi

	Afatet e rivlerësimit
	1. Afati i procesit të rivlerësimit të jetë 1 vjeçar dhe propozohet periudha 1 Tetor 2025 – 30 Shtator 2026 ose 1 Janar 2026 - 31 Dhjetor 2026;
Gjithashtu, periudha 9-mujore e rivlerësimit shihet si e pamjaftueshme duke rrezikuar që shumë individë e subjekte të mbeten jashtë përfitimit.
	1.Shoqata Narea
2.Z.Eduart Gjokutaj

	Pranuar 
	Lidhur me zgjatjen e afatit të rivlerësimit nga 9 muaj në 1 vit, duke zgjatur periudhën nga 1 Tetor 2025 – 30 Shtator 2026 ose 1 Janar 2026 - 31 Dhjetor 2026, është pranuar zgjatja e afatit nga 9 muaj në 1 vit për periudhën nga data 1 Janar 2026 – 31 Dhjetor 2026.

	Afat shtesë për përpunimin e kërkesave
	1. Të parashikohet një afat 90 ditor nga afati i përfundimit të periudhës së rivlerësimit, për çdo kërkesë për rivlerësim, depozituar pranë ASHK, e cila nuk arrin të procesohet brenda afatit. 
	Shoqata NAREA
	Pranuar


	1. Ky propozim është i parashikuar në draftin e projektligjit, në fjalinë e dytë të paragrafit 1, neni 1, ku parashikohet se:
“Kërkesat për rivlerësim të dorëzuara pranë Agjencisë Shtetërore të Kadastrës, të cilat nuk janë procesuar brenda datës 31 dhjetor 2026, konsiderohen si objekt rivlerësimi sipas këtij ligji, në rast se pagesa e tatimit për to bëhet deri në datë 31 mars 2027”.

	Normat e tatimit
	1. Tatimi për regjistrimin e rivlerësimit propozohet të bëhet nga 5% në 3% vetëm për kategorinë banesa, dhe për tipologjitë e tjera të jetë 5%;
2. Duke marrë parasysh që fushatat e rivlerësimit janë bërë të shpeshta sugjerohet ndryshimi i ligjit “Për tatimin mbi të ardhurat” për rastet e kalimit të së drejtës së pronësisë mbi pasuritë e paluajtshme, nga 15 % në 5 %.
	Shoqata NAREA

	Refuzuar

	1.Vlerësojmë se norma 5% është më e pranueshme në procesin e rivlerësimit pasi në bazë të ligjit të ri për tatimin mbi të ardhurat dhe aktet nënligjore në zbatim të tij, përcaktohet reduktim nga çmimi i referencës me 1% për çdo vit përdorimi të ndërtesave, duke reduktuar bazën mbi të cilën aplikohet tatimi dhe në këtë mënyrë duke ulur edhe masën e tatimit që detyrohet të paguajë individi.
2. Lidhur me uljen e tatimit mbi fitimin kapital nga 15% në 3% për banesa dhe 5% për pasuri të tjera, apo uljen në 5% për të gjitha pasuritë e paluajtshme,  ky propozim nuk mund të merret në shqyrtim pasi nuk është objekt i këtij projektligji, por i ligjit nr. 29/2023, “Për tatimin mbi të ardhurat”, i ndryshuar.


	
	3. Propozohet lidhur me tatimin mbi fitimin kapital, ku konkretisht që tatimi mbi fitimin kapital të ulet nga 15% në 3% për banesat dhe 5% për pasuritë e tjera. Kjo pasi tatimi në masën 15% është tepër i lartë, pasi ngadalëson transaksionet, nxit informalitetin dhe ul të ardhurat buxhetore.

	Ervin Doçi

	Refuzuar

	Lidhur me uljen e tatimit mbi fitimin kapital nga 15% në 3% për banesa dhe 5% për pasuri të tjera, apo uljen në 5% për të gjitha pasuritë e paluajtshme,  ky propozim nuk mund të merret në shqyrtim pasi nuk është objekt i këtij projektligji, por i ligjit nr. 29/2023, “Për tatimin mbi të ardhurat”, i ndryshuar.

	Objekti i ligjit
	1. Të shtohen si objekt i këtij ligji edhe kontratat e porosisë;
	1.Shoqata NAREA

	Refuzuar

	Në lidhje me kontratat e porosisë dhe sipërmarrjes, propozimi është refuzuar, pasi për këto pasuri hasen vështirësi procedurale në zbatimin e ligjit në kuadër edhe të qëllimit të parashikuar.

	
	2. Rivlerësimi të bëhet dhe nga persona që kanë blerë me kontratë sipërmarrje/prenotim njësi ndërtimore, me kusht që të jenë të regjistruara në ASHK;
	Z.Ardian Stamo
	Refuzuar
	Në lidhje me kontratat e porosisë dhe sipërmarrjes, propozimi është refuzuar, pasi për këto pasuri hasen vështirësi procedurale në zbatimin e ligjit në kuadër edhe të qëllimit të parashikuar.

	Vlera e rivlerësuar dhe përdorimi i saj
	1. Të parashikohet shprehimisht se vlera e rivlerësuar merret në konsideratë edhe në rastet e kalimit të pronësisë me dhurim ose trashëgimi dhe që rivlerësimi i kryer një herë të mos humbas në rast të transaksioneve të mëvonshme apo ndryshimeve të çmimeve të referencës të vendosura nga ASHK.
	1.Dhoma Amerikane e Tregtisë

	Refuzuar

	1.Sqarojmë se ky propozim aktualisht gjen rregullim dhe është parashikuar në Udhëzimin e Përbashkët të MF dhe ASHK nr. 34, datë 29.12.2023, “Për tatimin mbi të ardhurat nga tjetërsimi i pasurive të paluajtshme”, konkretisht në pikën 3.1 të Kapitullit II të tij, përcaktohet se vlera në blerje e pasurisë së paluajtshme, të përfituar me një transaksion (qoftë kontratë blerje, shkëmbim, trashëgimi, dhuratë, heqje dorë apo rivlerësim i pasurisë së paluajtshme), për të cilin është llogaritur tatimi dhe ky akt është regjistruar pranë organit kompetent për regjistrimin e pasurive të paluajtshme, atëherë vlera në blerje do të jetë vlera sipas regjistrimit të fundit të kësaj pasurie mbi të cilën është llogaritur dhe paguar tatimi.



	
	2. Të përcaktohet se rivlerësimi i pronës sipas ligjit duhet të ruhet edhe kur prona kalon tek personat e tretë që përjashtohen nga tatimi, si dhe tek trashëgimtarët ligjorë ose testamentarë, për të garantuar stabilitet dhe përfitime të ligjshme;
	Ardian Stamo

	Refuzuar

	Ky propozim aktualisht është i adresuar në Udhëzimin e Përbashkët të Ministrisë së Financave dhe Ekonomisë dhe Agjencisë Shtetërore të Kadastrës  nr. 34, datë 29.12.2023, “Për tatimin mbi të ardhurat nga tjetërsimi i pasurive të paluajtshme”, konkretisht në pikën 3.1 të Kapitullit II të tij, ku përcaktohet se vlera në blerje e një pasurie të paluajtshme është vlera sipas regjistrimit të fundit në DVASHK mbi të cilën është llogaritur tatimi, përfshirë edhe rastet kur pasuria kalon me trashëgimi apo dhurim.     

	
	3. Të përcaktohet në ligj se rivlerësimi mbetet në fuqi në transaksionin e parë, edhe nëse çmimi i referencës rritet;
Të përcaktohet në ligj që prona është e rivlerësuar edhe kur humbet rivlerësimi.
	2.Ardian Stamo

	Refuzuar
	Argumenti si më lart

	Njohja ne kontabilitet e rivlerësimit për personat juridik
	1. Propozojnë riformulimin e nenit 2 të projektligjit. Sqarojnë se në aspektin teknik, rivlerësimi sugjerohet të bëhet nga vlera fiskale e pasurisë, jo nga vlera kontabël, me qëllim për të shmangur konfliktin me standardet e kontabilitetit dhe vështirësitë praktike që janë ndeshur edhe në ligjet e mëparshme. Për subjektet juridike propozohet që reflektimi në pasqyrat financiare të mbetet në diskrecionin e standardeve kontabël, ndërsa për qëllime tatimore të përdoret vetëm vlera fiskale.

	1.Dhoma Amerikane e Tregtisë

	Refuzuar

	1.Pika 5, e nenit 2, të projektligjit është hartuar në përputhje dhe me parashikimet e mëparshme të këtij ligji, duke synuar që trajtimi tatimor të vijojë të mbetet i njëjtë për këtë dispozitë.  


	
	2. Sa i përket personave juridikë, efekti i rivlerësimit zbehet nga ndalimi i amortizimit të diferencës dhe tatimi 5%, duke u shndërruar në një barrë të rëndë për bizneset e vogla dhe ato me gjendje të dobët financiare.
	2.Eduart Gjokutaj
	Refuzuar
	2. Projektligji i rivlerësimit synon të krijojë një kuadër ligjor për rivlerësimin e pasurive të paluajtshme të individëve dhe personave juridikë, duke ofruar një instrument për të përshtatur vlerën e pronave të tyre me atë të tregut, në kushtet kur çmimet e pasurive të paluajtshme janë në rritje. Ky projektligj synon të lehtësojë barrën fiskale të tatimpaguesve në përcaktimin e fitimit të tatueshëm gjatë tjetërsimit të pasurisë, por nuk ka për qëllim të rrisë kostot e amortizimit të këtyre pasurive për të ulur fiktivisht fitimin e tatueshëm të subjekteve.

	Barazia dhe transparenca në proces
	1. Parashikimi për kryerjen e procesit të vlerësimit nga nje ekspert i licensuar ose nga zyrat vendore të ASHK-së, krijon hapësira për trajtim të pabarabartë, sidomos tek individët që nuk kanë mundësi të përballojnë një ekspert privat;
2. Kufizimi që vlera e rivlerësuar nuk mund të jetë më e vogël se çmimi minimal fiskal përbën një kufizim në autonominë e vlerësuesit dhe një ndërhyrje në vlerësimet individuale të cilat mund të deformojnë rezultatet reale të tregut;
3. Për pasuritë në proces regjistrimi ose legalizimi, projektligji duke ia lënë përcaktimin e procedurave Këshillit të Ministrave përmes një akti të mëvonshëm, krijon pasiguri, vonesa të mundshme dhe rrezik arbitrariteti në zbatim.
4. Për miratimin e udhëzimit dhe akteve nënligjore brenda 30 ditëve, nuk përmendet kërkesa për konsultim publik, përfshirja në hartimin e këtyre akteve nënligjore e profesionistëve dhe shoqërisë civile.
	Eduart Gjokutaj
	Refuzuar

	1.Duke marrë në konsideratë se numri i aplikimeve të rivlerësimit parashikohet të jetë konsiderueshëm i lartë krahasuar me kapacitetet e ASHK-së, parashikohet që individëve tu jepet e drejta e zgjedhjes për kryerjen e procesit të vlerësimit, qoftë nga ekspertë të liçensuar ose zyrat vendore, me qëllim përmbushjen e kërkesave të çdo tatimpaguesi. Pra në këtë rast nuk vlerësojmë se kemi të bëjmë me një trajtim të pabarabartë, për më tepër tatimpaguesi ka të drejtën për të zgjedhur.
2.Ky projektligj ka për qëllim të përshtasë vlerën që pronat kanë aktualisht në regjistrat e tyre, me vlerën e tregut, në kushtet kur çmimet e pasurive të paluajtshme janë në rritje. Çmimet minimale fiskale ose çmimet referuese janë çmime të përcaktuara bazuar në kontratat e shitjes së tregut, e për më tepër në rastet e banesave këto çmime referuese zvogëlohen bazuar edhe në vitet e përdorimit të banesës me 1% për çdo vit përdorimi të banesës duke përafruar më tej vlerën e tregut të pasurisë.
3. Lidhur me propozimin për të parashikuar në tekstin e projektligjit procedurat që lidhen me pasuritë në proces regjistrimi ose legalizimi, në vend që këto të rregullohen me akt nënligjor të mëvonshëm, nuk është reflektuar në tekstin e projektligjit pasi kjo dispozitë është hequr nga projektligji. 
4. Konsultimi publik, apo përfshirja në hartimin e këtyre akteve nënligjore e profesionistëve dhe shoqërisë civile, nuk mund të parashikohet në dispozitat e këtij ligji. Ligji parashikon miratimin dhe afatin e publikimit të tyre. Proceset e konsultimit publik parashikohen në ligjin nr. 146/2014 “Për njoftimin dhe konsultimin publik”.

	Mendime kundër të përgjithshme
	Shprehur kundër këtij projektigji.

	Briken Tuçi
	Refuzuar
	Ky projektligj synon të krijojë një kuadër ligjor për rivlerësimin e pasurive të paluajtshme të individëve dhe personave juridikë, duke ofruar një instrument për të përshtatur vlerën e pronave të tyre me atë të tregut, në kushtet kur çmimet e pasurive të paluajtshme janë në rritje. 
Qëllimi i projektligjit është të sigurojë një proces efikas, transparent dhe me kosto të ulët për rivlerësimin e pasurive të paluajtshme, dhe është i nevojshëm për shkak dhe të rishikimit të çmimeve mesatare referuese të banesave, të cilat janë rishikuar dhe po përafrohen me çmimet reale të tregut.



